
Raghuvansha 6 by Kalidas

రఘువంశం సర్గః  ౬ కాలిదాసకృతమ్

స తత్ర మఞ్చేషు మనోజ్ఞవేషాన్సింహాసనస్థానుపచారవత్సు   ।
వైమానికానాం  మరుతామపశ్యదాకృష్టలీలాన్నరలోకపాలాన్  ॥ ౬-౧॥
రతేర్గృహీతానునయేన  కామం ప్రత్యర్పితస్వాఙ్గమివేశ్వరేణ   ।
కాకుత్స్థమాలోకయతాం  నృపాణాం మనో బభూవేన్దుమతీనిరాశమ్  ॥ ౬-౨॥
వైదర్భనిర్దిష్టమసౌ    కుమారః కౢప్తేన   సోపానపథేన మఞ్చమ్ ।
శిలావిభఙ్గైర్మృగరాజశావస్తుఙ్గం   నగోత్సఙ్గమివారురోహ  ॥ ౬-౩॥
పరార్ధ్యవర్ణాస్తరణోపపన్నమాసేదివాన్రత్నవదాసనం     సః ।
భూయిష్ఠమాసీదుపమేయకాన్తిర్మయూరపృష్ఠాశ్రయిణా    గుహేన ॥ ౬-౪॥
తాసు శ్రియా  రాజపరంపరాసు ప్రభావిశేషోదయదుర్నిరీక్ష్యః  ।
సహస్రధాత్మా  వ్యరుచద్విభక్తః పయోముచాం పఙ్క్తిషు  విద్యుతేవ ॥ ౬-౫॥
తేషాం మహార్హాసనసంస్థితానాముదారనేపథ్యభృతాం   స మధ్యే ।
రరాజ ధామ్నా రఘుసూనురేవ కల్పద్రుమాణామివ  పారిజాతః ॥ ౬-౬॥
నేత్రవ్రజాః   పౌరజనస్య తస్మిన్విహాయ సర్వాన్నృపతీన్నిపేతుః ।
మదోత్కటే రేచితపుష్పవృక్షా గన్ధద్విపే  వన్య ఇవ ద్విరేఫాః ॥ ౬-౭॥
అథ స్తుతే బన్దిభిరన్వయజ్ఞైః   సోమార్కవంశ్యే నరదేవలోకే ।
సంచారితే చాగురుసారయోనౌధూపే సముత్సర్పతి వైజయన్తీః  ॥ ౬-౮॥
పురోపకణ్టోపవనాశ్రయాణాం   కలాపినాముద్ధతనృత్తహేతౌ  ।
ప్రధ్మాతశఙ్ఖే  పరితో దిగన్తాంస్తూర్యస్వనే మూర్చ్ఛతి మఙ్గలార్థే  ॥ ౬-౯॥
మనుష్యవాహ్యం చతురన్తయానమధ్యాస్య కన్యా పరివారశోభి ।
వివేశ మఞ్చాన్తరరాజమార్గం  పతింవరా కౢప్తవివాహవేషా   ॥ ౬-౧౦॥
తస్మిన్విధానాతిశయే విధాతుః కన్యామయే నేత్రశతైకలక్ష్యే   ।
నిపేతురన్తఃకరణైర్నరేన్ద్రా   దేహైః  స్థితాః  కేవలమాసనేషు ॥ ౬-౧౧॥

తాం ప్రత్యభివ్యక్తమనోరథానాం  ?మహీపతీనాం ప్రణయాగ్రదూత్యః   ।
ప్రవాలశోభా  ఇవ పాదపానాం? శ‍ృఙ్గారచేష్టా  వివిధా బభూవుః ॥ ౬-౧౨॥
కశ్చిత్కరాభ్యాముపగూఢనాలమాలోలపత్రాభిహతద్విరేఫమ్  ।
రజోభిరన్తః పరివేషబన్ధి లీలారవిన్దం  భ్రమయాంచకార  ॥ ౬-౧౩॥
విస్రస్తమంసాదపరో   విలాసీ రత్నానువిద్ధాఙ్గదకోటిలగ్నమ్   ।
ప్రాలమ్బముత్కృష్య  యథావకాశం నినాయ సాచీకృతచారువక్త్రః  ॥ ౬-౧౪॥
ఆకుఞ్చితాగ్రాఙ్గులినా   తతోఽన్యః కిఞ్చిత్సమావర్జితనేత్రశోభః   ।
తిర్యగ్విసంసర్పినఖప్రభేణ  పాదేన హైమం  విలిలేఖ పీఠమ్ ॥ ౬-౧౫॥
నివేశ్య వామం భుజమాసనార్ధే తత్సంనివేశాత్ అధికోన్నతాంసః ।
కశ్చిద్వివృత్తత్రికభిన్నహారః  సుహృత్సమాభాషణతత్పరోఽభూత్ ॥ ౬-౧౬॥
విలాసినీవిభ్రమదన్తపత్రమపాణ్డురం    కేతకబర్హమన్యః  ।
ప్రియానితమ్బోచితసంనివేశైర్విపాటయామాస  యువా నఖాగ్రైః  ॥ ౬-౧౭॥
కుశేశయాతామ్రతలేన  కశ్చిత్కరేణ రేఖాధ్వజలాఞ్ఛనేన ।
రత్నాఙ్గులీయప్రభయానువిద్ధానుదీరయామాస    సలీలమక్షాన్ ॥ ౬-౧౮॥
కశ్చిద్యథాభాగమవస్థితేఽపి  స్వసంనివేశాద్వ్యతిలఙ్ఘినీవ  ।
వజ్రాంశుగర్భాఙ్గులిరన్ధ్రమేకం    వ్యాపారయామాస కరం కిరీటే ॥ ౬-౧౯॥
తతో నృపాణాం శ్రుతవృత్తవంశా  పుంవత్ప్రగల్భా ప్రతిహారరక్షీ  ।
ప్రాక్సంనికర్షం   మగధేశ్వరస్య నీత్వా కుమారీమవదత్సునన్దా ॥ ౬-౨౦॥
అసౌ శరణ్యః శరణోన్ముఖానామగాధసత్త్వో మగధప్రతిష్ఠః   ।
రాజా ప్రజారఞ్జనలబ్ధవర్ణః     పరంతపో నామ యథార్థనామా  ॥ ౬-౨౧॥
కామం నృపాః సన్తు సహస్రశోఽన్యే  రాజన్వతీమాహురనేన భూమిమ్ ।
నక్షత్రతారాగ్రహసంకులాపి   జ్యోతిష్మతీ చన్ద్రమసైవ   రాత్రిః  ॥ ౬-౨౨॥
క్రియాప్రబన్ధాదయమధ్వరాణామజస్రమాహూతసహస్రనేత్రః       ।
శచ్యాశ్చిరం పాణ్డుకపోలలమ్బాన్మన్దారశూన్యానలకాంశ్చకార   ॥ ౬-౨౩॥
అనేన చేదిచ్ఛసి గృహ్యమాణం పాణిం వరేణ్యేన కురు ప్రవేశే  ।
ప్రాసాదవాతాయనసంస్థితానాం   నేత్రోత్సవం  పుష్పపురాఙ్గనానామ్  ॥ ౬-౨౪॥
ఏవం తయోక్తే తమవేక్ష్య కించిద్విస్రంసిదూర్వాఙ్కమధూకమాలా  ।
ఋజుప్రణామక్రియయైవ    తన్వీ ప్రత్యాదిదేశైనమభాషమాణా   ॥ ౬-౨౫॥

తాం సైవ  వేత్రగ్రహణే   నియుక్తా రాజాన్తరం రాజసుతాం నినాయ ।
సమీరణోత్థేవ  తరంగరేఖా పద్మాన్తరం మానసరాజహంసీమ్ ॥ ౬-౨౬॥
జగాద చైనామయమఙ్గనాథః   సురాఙ్గనాప్రార్థితయౌవనశ్రీః     ।
వినీతనాగః కిల సూత్రకారైరైన్ద్రం     పదం భూమిగతోఽపి భుఙ్క్తే ॥ ౬-౨౭॥
అనేన పర్యాసయతాశ్రుబిన్దూన్ముక్తాఫలస్థూలతమాన్స్తనేషు     ।
ప్రత్యర్పితాః  శత్రువిలాసినీనామున్ముచ్య  సూత్రేణ  వినైవ  హారాః ॥ ౬-౨౮॥
నిసర్గభిన్నాస్పదమేకసంస్థమస్మిన్ద్వయం    శ్రీశ్చ  సరస్వతీ చ ।
కాన్త్యా గిరా సూనృతయా చయోగ్యా త్వమేవ కల్యాణి తయోస్తృతీయా ॥౬-౨౯॥
అథాఙ్గరాజదవతార్య  చక్షుర్యాహీతి జన్యామవదత్కుమారీ ।
నాసౌ న కామ్యో న చ వేద సమ్యగ్ద్రష్టుం   న సా భిన్నరుచిర్హి లోకః ॥ ౬-౩౦॥
తతః పరం దుఃప్రసహం  ద్విషద్భిర్నృపం నియుక్తా ప్రతిహారభూమౌ  ।
నిదర్శయామాస విశేషదృశ్యమిన్దుం  నవోత్థానమివేన్దుమత్యై    ॥ ౬-౩౧॥
అవన్తినాథోఽయముగ్రబాహుర్విశాలవక్షాస్తనువృత్తమధ్యః  ।
ఆరోప్య చక్రభ్రమముష్ణతేజాస్త్వష్ట్రేవ     యత్నోల్లిఖితో  విభాతి ॥ ౬-౩౨॥
అస్య ప్రయాణేషు  సమగ్రశక్తేరగ్రేసరైర్వాజిభిరుత్థితాని      ।
కుర్వన్తి సామన్తశిఖామణీనాం ప్రభాప్రరోహాస్తమయం   రజాంసి ॥ ౬-౩౩॥
అసౌ మహాకాలనికేతనస్య వసన్నదూరే కిల చన్ద్రమౌలేః  ।
తమిస్రపక్షేఽపి  సహప్రియాభిర్జ్యోత్స్నావతో   నిర్విశతి ప్రదోషాన్  ॥ ౬-౩౪॥
అనేనయూనా సహ పార్థివేన  రమ్భోరు కచ్చిన్మనసో రుచిస్తే ।
సిప్రాతరంగానిలకమ్పితాసు  విహర్తుముద్యానపరంపరాసు ॥ ౬-౩౫॥
తస్మిన్నభిద్యోతితబన్ధుపద్మే  ప్రతాపసంశోషితశత్రుపఙ్కే   ।
బబన్ధ సా నోత్తమసౌకుమార్యా కుముద్వతీ భానుమతీవ భావమ్ ॥ ౬-౩౬॥
తామగ్రతస్తామరసాన్తరాభామనూపరాజస్య  గుణైరనూనామ్  ।
విధాయ సృష్టిం  లలితాం విధాతుర్జగాద  భూయః సుదతీం సునన్దా ॥ ౬-౩౭॥
సఙ్గ్రామనిర్విష్టసహస్రబాహురష్టాదశద్వీపనిఖాతయూపః     ।
అనన్యసాధారణరాజశబ్దో బభూవయోగీ కిల కార్తవీర్యః ॥ ౬-౩౮॥

అకార్యచిన్తా సమకాలమేవ ప్రాదుర్భవంశ్చాపధరః  పురస్తాత్ ।
అన్తఃశరీరేష్వపి యః ప్రజానాం  ప్రత్యాదిదేశావినయం  వినేతా ॥ ౬-౩౯॥
జ్యాబన్ధనిష్పన్దభుజేన   యస్య వినిఃశ్వసద్వక్త్రపరంపరేణ  ।
కారాగృహే నిర్జితవాసవేన  లఙ్కేశ్వరేణోషితమా ప్రసాదాత్  ॥ ౬-౪౦॥
తస్యాన్వయేభూపతిరేష జాతః ప్రతీప  ఇత్యాగమవృద్ధసేవీ  ।
యేనః శ్రియః  సంశ్రయదోషరూఢం  స్వభావలోలేత్యయశం ప్రమృష్టమ్   ॥ ౬-౪౧॥
ఆయోధనే కృష్ణగతిం  సహాయమవాప్య యః క్షత్రియకాలరాత్రిమ్   ।
ధారాం శితాం రామపరశ్వధస్య సంభావయత్యుత్పలపత్రసారామ్  ॥ ౬-౪౨॥
అస్యాఙ్కలక్ష్మీర్భవ దీర్ఘబాహోర్మాహిష్మతీవప్రనితమ్బకాఞ్చీమ్   ।
ప్రాసాదజాలైర్జలవేణిరమ్యాం    రేవాం యది ప్రేక్షితుమస్తి  కామః ॥ ౬-౪౩॥
తస్యాః ప్రకామం  ప్రియదర్శనోఽపి  న స క్షితీశో రుచయే బభూవ ।
శరత్ప్రమృష్టామ్బుధరోపరోధః  శశీవ పర్యాప్తకలో నలిన్యాః ॥ ౬-౪౪॥
సా శూరసేనాధిపతిం సుషేణముద్దిశ్య  లోకాన్తరగీతకీర్తిమ్ ।
ఆచారశుద్ధోభయవంశదీపం  శుద్ధాన్తరక్ష్యా   జగదే కుమారీ ॥ ౬-౪౫॥
నీపాన్వయః పార్థివ  ఏష యజ్వా గుణైర్యమాశ్రిత్య   పరస్పరేణ ।
సిద్ధాశ్రమం   శాన్తమివేత్య సత్త్వైర్నైసర్గికోఽప్యుత్ససృజే    విరోధః ॥ ౬-౪౬॥
యస్యాత్మగేహే నయనాభిరామా కాన్తిర్హిమాంశోరివ  సంనివిష్టా ।
హర్మ్యాగ్రసంరూఢతృణాఙ్కురేషు  తేజోఽవిషహ్యం రిపుమన్దిరేషు  ॥ ౬-౪౭॥
యస్యావరోధస్తనచన్దనానాం  ప్రక్షాలనాద్వారివిహారకాలే  ।
కలిన్దకన్యా  మథురాం గతాపి గఙ్గోర్మిసంసక్తజలేవ  భాతి ॥ ౬-౪౮॥
త్రస్తేన   తార్క్ష్యాత్కిల  కాలియేన మణిం విసృష్టం  యమునౌకసా యః ।
వక్షఃస్థలవ్యాపిరుచం  దధానః సకౌస్తుభం హ్రేపయతీవ  కృష్ణమ్  ॥ ౬-౪౯॥
సంభావ్య భర్తారమముం యువానం మృదుప్రవాలోత్తరపుష్పశయ్యే  ।
వృన్దావనే  చైత్రరథాదనూనే   నిర్విశ్యతాం సున్దరి  యౌవనశ్రీః  ॥ ౬-౫౦॥
అధ్యాస్య చామ్భఃపృషతోక్షితాని శైలేయగన్ధీని   శిలాతలాని ।
కలాపినాం ప్రావృషి  పశ్య నృత్యం కాన్తాసు గోవర్ధనకన్దరాసు   ॥ ౬-౫౧॥
నృపం తమావర్తమనోజ్ఞనాభిః  సా వ్యత్యగాదన్యవధూర్భవిత్రీ ।

మహీధరం మార్గవశాదుపేతం  స్రోతోవహా  సాగరగామినీవ ॥ ౬-౫౨॥
అథాఙ్గదాలిష్టభుజం   భుజిష్యా హేమాఙ్గదం  నామ కలిఙ్గనాథమ్  ।
ఆసేదుషీం సాదితశత్రుపక్షం  బాలామబాలేన్దుముఖీం  బభాషే ॥ ౬-౫౩॥
అసౌ మహేన్ద్రాదిసమానసారః  పతిర్మహేన్ద్రస్య  మహోదధేశ్చ ।
యస్య క్షరత్సైన్యగజచ్ఛలేన యాత్రాసు యాతీవ పురో మహేన్ద్రః  ॥ ౬-౫౪॥
జ్యాఘాతరేఖే సుభుజో భుజాభ్యాం బిభర్తి యశ్చాపభృతాం పురోగః ।
రిపుశ్రియాం  సాఞ్జనబాష్పసేకే  బన్దీకృతానామివ  పద్ధతీ  ద్వే ॥ ౬-౫౫॥
యమాత్మనః సద్మని సంనికృష్టో మన్ద్రధ్వనిత్యాజితయామతూర్యః  ।
ప్రాసాదవాతాయనదృశ్యవీచిః  ప్రబోధయత్యర్ణవ   ఏవ సుప్తమ్ ॥ ౬-౫౬॥
అనేన సార్ధం  విహరామ్బురాశేస్తీరేషు తాలీవనమర్మరేషు ।
ద్వీపాన్తరానీతలవఙ్గపుష్పైరపాకృతస్వేదలవా   మరుద్భిః ॥ ౬-౫౭॥
ప్రలోభితాప్యాకృతిలోభనీయా  విదర్భరాజావరజా తయైవమ్  ।
తస్మాదపావర్తత దూరకృష్టా నీత్యేవ లక్ష్మీః ప్రతికూలదైవాత్   ॥ ౬-౫౮॥
అథోరగాఖ్యస్య పురస్య నాథం దౌవారికీ దేవసరూపమేత్య ।
ఇతశ్చకోరాక్షి విలోకయేతి పూర్వానుశిష్టాం  నిజగాద భోజ్యామ్ ॥ ౬-౫౯॥
పాణ్డ్యోఽయమంసార్పితలమ్బహారః  కౢప్తాఙ్గరాగో   హరిచన్దనేన  ।
ఆభాతి బాలాతపరక్తసానుః సనిర్ఝరోద్గార   ఇవాద్రిరాజః  ॥ ౬-౬౦॥
విన్ధ్యస్య  సంస్తమ్భయితా  మహాద్రేర్నిఃశేషపీతోజ్ఝితసిన్ధురాజః    ।
ప్రీత్యాశ్వమేధావభృథార్ద్రమూర్తేః   సౌస్నాతికో యస్య భవత్యగస్త్యః ॥ ౬-౬౧॥
అస్త్రం  హరాదాప్తవతా దురాపం యేనేన్ద్రలోకావజయాయ  దృప్తః ।
పురా జనస్థానవిమర్దశఙ్కీ   సంధాయ లఙ్కాధిపతిః ప్రతస్థే  ॥ ౬-౬౨॥
అనేన పాణౌ విధివద్గృహీతే  మహాకులీనేన మహీవ గుర్వీ ।
రత్నానువిద్ధార్ణవమేఖలాయా   దిశః సపత్నీ భవ దక్షిణస్యాః ॥ ౬-౬౩॥
తామ్బూలవల్లీపరిణద్ధపూగాస్వేలాలతాలిఙ్గితచన్దనాసు     ।
తమాలపత్రాస్తరణాసు   రన్తుం ప్రసీద  శశ్వన్మలయస్థలీషు  ॥ ౬-౬౪॥
ఇన్దీవరశ్యామతనుర్నృపోఽసౌ  త్వం రోచనాగౌరశరీరయష్టిః  ।
అన్యోన్యశోభాపరివృద్ధయే  వాంయోగస్తడిత్తోయదయోరివాస్తు ॥ ౬-౬౫॥

స్వసుర్విదర్భాధిపతేస్తదీయో లేభేఽన్తరం చేతసి నోపదేశః ।
దివాకరాదర్శనబద్ధకోశే  నక్షత్రనాథాంశురివారవిన్దే  ॥ ౬-౬౬॥
సంచారిణీ దీపశిఖేవ రాత్రౌ యం యం వ్యతీయాయ పతింవరా సా ।
నరేన్ద్రమార్గాట్ట   ఇవ ప్రపేదే  వివర్ణభావం  స స భూమిపాలః ॥ ౬-౬౭॥
తస్యాం రఘోః సూనురుపస్థితాయాం  వృణీత మాం నేతి సమాకులోఽభూత్ ।
వామేతరః సంశయమస్య బాహుః కేయూరబన్ధోచ్ఛ్వసితైర్నునోద   ॥ ౬-౬౮॥
తం ప్రాప్య  సర్వావయవానవద్యం వ్యావర్తతాన్యోపగమాత్కుమారీ ।
న హి ప్రఫుల్లం   సహకారమేత్య వృక్షాన్తరం కాఙ్క్షతి  షట్పదాలీ ॥ ౬-౬౯॥
తస్మిన్సమావేశితచిత్తవృత్తిమిన్దుప్రభామిన్దుమతీమవేక్ష్య     ।
ప్రచక్రమే   వక్తుమనుక్రమజ్ఞా  సవిస్తరం వాక్యమిదం సునన్దా ॥ ౬-౭౦॥
ఇక్ష్వాకువంశ్యః కకుదం నృపాణాం కకుత్స్థ ఇత్యాహితలక్షణోఽభూత్ ।
కాకుత్స్థశబ్దం   యత ఉన్నతేచ్ఛాః శ్లాఘ్యం  దధత్యుత్తరకోసలేన్ద్రాః  ॥ ౬-౭౧॥
మహేన్ద్రమాస్థాయ   మహోక్షరూపం యః సంయతి ప్రాప్తపినాకిలీలః   ।
చకార బాణైరసురాఙ్గనానాం   గణ్డస్థలీః   ప్రోషితపత్రలేఖాః   ॥ ౬-౭౨॥
ఐరావతస్భాలనవిశ్లథం  యః సంఘట్టయన్నఙ్గదమఙ్గదేన    ।
ఉపేయుషః స్వామపిమూర్తిమగ్ర్యామర్ధాసనం   గోత్రభిదోఽధితష్ఠౌ  ॥ ౬-౭౩॥
జాతః కులే తస్య కిలోరుకీర్తిః కులప్రదీపో  నృపతిర్దిలీపః  ।
అతిష్ఠదేకోనశతక్రతుత్వే   శక్రాభ్యసూయావినివృత్తయే  యః ॥ ౬-౭౪॥
యస్మిన్మహీం శాసతి వాణినీనాం నిద్రాం  విహారార్ధపథే  గతానామ్ ।
వాతోఽపి నాస్రంసయదంశుకాని  కో లమ్బయేదాహరణాయ హస్తమ్ ॥ ౬-౭౫॥
పుత్రో రఘుస్తస్య పదం ప్రశాస్తి  మహాక్రతోర్విశ్వజితః  ప్రయోక్తా  ।
చతుర్దిగావర్జితసంభృతాం  యో మృత్పాత్రశేషామకరోద్విభూతిమ్  ॥ ౬-౭౬॥
ఆరూఢమద్రీనుదధీన్వితీర్ణం   భుజంగమానాం వసతిం ప్రవిష్టమ్   ।
ఊర్ధ్వం  గతం యస్య న చానుబన్ధి యశః పరిచ్ఛేత్తుమియత్తయాలమ్ ॥ ౬-౭౭॥
అసౌ కుమారస్తమజోఽనుజాతస్త్రివిష్టపస్యేవ   పతిం జయన్తః ।
గుర్వీం ధురం యో జగతస్య పిత్రా ధుర్యేణ దమ్యః సదృశం బిభర్తి ॥ ౬-౭౮॥
కులేన కాన్త్యా వయసా నవేన గుణైశ్చ  తైస్తైర్వినయప్రధానైః     ।

త్వమాత్మనస్తుల్యమముం వృణీష్వ రత్నం సమాగచ్ఛతు కాఞ్చనేన ॥ ౬-౭౯॥
తతః సునన్దావచనావసానే  లజ్జాం  తనూకృత్య నరేన్ద్రకన్యా  ।
దృష్ట్యా  ప్రసాదామలయా  కుమారం ప్రత్యగ్రహీత్సంవరణస్రజేవ    ॥ ౬-౮౦॥
సాయూని తస్మిన్నభిలాషబన్ధం  శశాక శాలీనతయా న వక్తుమ్ ।
రోమాఞ్చలక్ష్యేణ స గాత్రయష్టిం   భిత్త్వా నిరాక్రామదరాలకేశ్యాః  ॥ ౬-౮౧॥
తథాగతాయాం పరిహాసపూర్వం సఖ్యాం సఖీ వేత్రభృదాబభాషే  ।
ఆర్యే వ్రజామోఽన్యత  ఇత్యథైనాం  వధూరసూయాకుటిలం దదర్శ ॥ ౬-౮౨॥
సాచూర్ణగౌరం  రఘునన్దనస్య  ధాత్రీకరాభ్యాం  కరభోపమోరూః ।
ఆసఞ్జయామాస  యథాప్రదేశం  కణ్ఠే గుణం మూర్తమివానురాగమ్ ॥ ౬-౮౩॥
తయా స్రజా  మఙ్గలపుష్పమయ్యా  విశాలవక్షఃస్థలలమ్బయా  సః ।
అమంస్త కణ్ఠార్పితబాహుపాశాం  విదర్భరాజావరజాం వరేణ్యః ॥ ౬-౮౪॥
శశినముపగతేయం కౌముదీ మేఘముక్తం
జలనిధిమనురూపం జహ్నుకన్యావతీర్ణా ।
ఇతి సమగుణయోగప్రీతయస్తత్ర  పౌరాః
శ్రవణకటు  నృపాణామేకవాక్యం వివవ్రుః  ॥ ౬-౮౫॥
ప్రముదితవరపక్షమేకతస్తత్క్షితిపతిమణ్డలమన్యతో    వితానమ్ ।
ఉషసి సర ఇవ ప్రఫుల్లపద్మం   కుముదవనప్రతిపన్ననిద్రమాసీత్   ॥ ౬-౮౬॥
ఇతి శ్రీరఘువంశే  మహాకావ్యే కవిశ్రీకాలిదాసకృతౌ
స్వయంవరవర్ణనో  నామ షష్ఠః  సర్గః  ॥

